
 Léif Frënn vun der Minett UNESCO Biosphere,
An de leschte Wochen hunn direkt zwee Interreg-Projeten ugefaangen, an deenen sech d’Minett 
Biosphere engagéiert. Dës zwee Projete wëlle mir Iech an dësem Newsletter virstellen. Deen éischten 
ass méi regional, deen zweete mat Partner aus dem ganzen Nordweste vun Europa a béid Projete stinn 
an engem direkte Lien mat eiser Mission Zéro Carbone.
 
International Collaboratiounen hu mir als Biosphärereservat awer och iwwert den UNESCO-Reseau 
‘‘Man and the Biosphere’’, zu deem mir zënter 2020 gehéieren. Ugangs vum Mount war mam EuroMAB 
2024 zu Lutherstadt-Wittenberg, de Kongress vun den europäeschen UNESCO-Biosphären. D’Minett 
Biosphere war fir Lëtzebuerg op der Plaz.
 
Lokal schaffe mer aktuell mat der Stad Rëmeleng an dem Kulturzentrum Spektrum un de leschten Etappe 
vun der Aire Terrestre Educative. Dëse Pilotprojet, bei deem Rëmelenger Schoulklassen en Naturraum 
a Besëtz huelen a positiv veränneren, beliichte mer an dësem Newsletter.
 
Doriwwer eraus verrode mir Iech wéi eng Summeraktivitéiten iwwert eise ‘‘MiNELL - Minett Natur 
an Ëmwelt Léier Lab’’ an de nächste Woche geplangt sinn, mat deenen Dir d’Natur vum eenzege 
Lëtzebuerger Biosphärereservat kennen a verstoe léiere kënnt.
 
Vill Spaass beim Liese vun eisem Newsletter a bis geschwënn an der Minett UNESCO Biosphere.

Är Ekipp vun der Minett UNESCO Biosphere.

Am Abrëll 2023 huet fir d’Minett Biosphere d’Mission Zéro Carbone ugefaangen. Eis eelef 
Membergemengen  aus dem Biosphärereservat schaffen elo zesummen drun hir Zäregasemissioune 
substantiell ze verréngeren. An de Kontext vun dësem ambitiéise Projet, deen national och vum 
Landesplanungsministère an der Klimaagence ënnerstëtzt gëtt, schreiwen sech och zwee Interreg-
Projeten an, déi an de leschte Wochen ugefaangen hunn a bei deene mir dobäi.
 
Den éischte Projet heescht ATRACT-AB (Accompagner la TRAnsition du secteur Culturel dans le 
Territoire transfrontalier Alzette-Belval): Hei geet et drëms, an der Suite vun Esch2022, eng regional 
Kollaboratioun ze fërderen. Ee Volet ass eng grenziwwerschreidend kulturell Programmatioun, en zweete 
Volet d’Begleedung vum Kultursecteur a sengen Decarboniséierungsdemarchen an den drëtte Volet eng 
besser Vernetzung tëscht de kulturellen Acteuren op den zwou Säite vun der Grenz.
 

 
Deen zweete Projet ‘‘Cool Neighbourhoods’’ ass eng Kollaboratioun vun 12 Partner aus der Belsch, 
Frankräich, Holland a Lëtzebuerg mam Zil konkret an effikass Mesurë géint Hëtztinselen am urbane 
Raum ze schafen, fir esou elo schonn an eise Stied aktiv géint d’Defisen, déi duerch de Klimawandel 
zouhuele wäerten, virzegoen. 

D’Minett UNESCO Biosphere schafft mat der Stad Déifferdeng zesummen, fir eng Mauer vun engem 
Schoulgebai, vis-à-vis vun enger ëffentlecher Plaz am Stadkär, ze begréngen.

De pedagogesche Pilotprojet ‘‘Aire terrrestre éducative’’ (ATE), deen am Januar 2023 mat der 
Participatioun vun zwou Primärschoulklassen vu Rëmeleng ugefaangen huet, gëtt am Juli dëst Joer 
ofgeschloss.

D’Konzept, dat aus Frankräich kënnt, soll d’Sortien an d’Natur an den normale Schoulalldag 
integréieren. D’Schüler entscheeden selwer an demokratesch wéi eng Aktivitéiten si an der Natur maache 
wëllen. D’Ausflich ginn an Zesummenaarbecht mat der Minett UNESCO Biosphere organiséiert.

De 26. September ass zu Rëmeleng eng ëffentlech Presentatioun vum Pilotprojet am Arboretum an 
am Tiers lieu «Spektrum».

Eis nächst MiNELL-Ateliere fir Erwuessener beschäftege sech mat Botanik a floraler Konscht, mat den 
iessbare Planzen, déi een am Summerbësch ka fannen a mat botaneschem Zeechnen. 
 
Optakt mécht den Atelier iwwert d’Naturfloristik, deen e Samschdeg, de 6. Juli ass. Wärend dëser 
Aktivitéit kréien d’Participanten eng Aféierung an de Sujet vun der Planzenidentifikatioun an eng 
Presentatioun vun e puer Aarten a Famillje vu wëlle Planzen. Zousätzlech gëtt et Erklärungen iwwer 
d’Benotze vu wëlle Blumme fir kreativ Projeten, zum Beispill d’Erstelle vu Bouquete mat wëlle Blummen 
oder d’Conservatioun vu Planze fir kreativ Herbarien.

 

De Samschdeg, 10. August, proposéiere mer dann eis populär Aktivitéit ‘‘De Bësch schmaachen’’. 
Wéi eng Planze fënnt een am Summerbësch, déi een iesse kann? Wéi kann een dës Planzen erkennen 
a wat kann een dorauser kachen? Äntwerten op all dës Froe liwwert d’Kraiderpedagogin Christiane 
Laures.

 

De Samschdeg, 7. September, invitéiere mer dann op den Atelier ‘‘Natur Studien’’. Am Ellergronn, 
observéiere mer zesumme mat der Kënschtlerin Ann-Kathrin Wirth d’Natur an halen se zeechneresch 
fest. Mir léieren Technike fir dobaussen d’Natur ze zeechnen an ze molen.

All zwee Joer gëtt den EuroMAB an engem anere Land organiséiert. Bei dësem Regionalkongress vun 
de Biosphärereservater aus Europa an Nordamerika geet et ëm den Austausch vun Iddien a Projeten, 
ëm international Kollaboratiounen an och ëm d’Weiderentwécklung vum UNESCO-Programm ‘‘Man and 
the biosphere’’.
 
Beim Meeting 2024, deen Uganks Juni am Biosphärereservat Elbe Flusslandschaft war, ass et 
och drëms gaange gemeinsam Revendicatioune fir de Weltkongress vun den UNESCO-Biosphären, 
deen 2025 a China ass, auszeschaffen. Hei wäert, dat anert Joer am September, deen neie globalen 
Aktiouns- a Strategieplang fir d’UNESCO-Biosphärereservater ugeholl ginn.

 MINI-SCHMELZ : D’Summerschoul vum CNCI

Vum 16. bis den 19. Juli proposéiert eise Partner CNCI (Centre National de la Culture Industrielle) eng 
Summerschoul fir Kanner tëscht 8 an 11 Joer.
 
Eng Woch laang léieren d’Kanner op eng pedagogesch-kreativ Manéier d’Aarbecht ze verstoen, déi 
eis Regioun am 19. An 20. Joerhonnert gepräägt huet. Vum Ofbau vun der Minette iwwert d’Fabrikatioun 
vum Eisen bis bei de Fonctionnement vun den Héichiewen, wäerten déi Jonk eng Woch laang an dës 
faszinant Welt andauchen.

DE PROGRAMM VUN DER CNCI-SUMMERSCHOUL

